
Natya Shastra Chapter 22

నాట్యశాస్త్రమ్  అధ్యాయః ౨౨

॥ శ్రీరస్తు  ॥
భరతమునిప్రణీతం  నాట్యశాస్త్రమ్
అథ ద్వావింశోఽధ్యాయః ।
సామాన్యాభినయో నామ జ్ఞేయో  వాగఙ్గసత్త్వజః   ।
తత్ర కార్యః ప్రయత్నస్తు  నాట్యం సత్త్వే ప్రతిష్ఠితమ్   ॥ ౧॥
సత్త్వాతిరిక్తోఽభినయో జ్యేష్ఠ ఇత్యభిధీయతే ।
సమసత్త్వో భవేన్మధ్యః సత్వహీనోఽధమః స్మృతః ॥ ౨॥
అవ్యక్తరూపం  సత్త్వం హి విజ్ఞేయం  భావసంశ్రయమ్  ।
యథాస్థానరసోపేతం  రోమాఞ్చాస్రాదిభిర్గుణైః    ॥ ౩॥
అలఙ్కారాస్తు నాట్యజ్ఞైర్జ్ఞేయా   భావరసాశ్రయాః  ।
యౌవనేఽభ్యధికాః స్త్రీణా  వికారా వక్త్రగాత్రజాః   ॥ ౪॥
ఆదౌ త్రయోఽఙ్గజస్తేషాం    దశ స్వాభావికాః పరే ।
అయత్నజాః పునః సప్త రసభావోపబృంహితాః ॥ ౫॥
దేహాత్మకం భవేత్సత్త్వం సత్త్వాద్భావః సముత్థితః  ।
భావాత్సముత్థితో  హావో హావాద్ధేలా  సముత్థితా  ॥ ౬॥
హేలా హావశ్చ భావశ్చ పరస్పరసముత్థితాః  ।
సత్త్వభేదే భవన్త్యేతే శరీరే ప్రకృతిస్థితాః   ॥ ౭॥
వాగఙ్గముఖరాగైశ్చ   సత్త్వేనాభినయేన చ ।
కవేరన్తర్గతం  భావం భావయన్భావ ఉచ్యతే ॥ ౮॥
[భావస్యాతికృతం సత్త్వం వ్యతిరిక్తం స్వయోనిషు ।
నైకావస్థాన్తరకృతం    భావం తమిహ నిర్దిశేత్ ] ॥ ౯॥
తత్రాక్షిభ్రూవికారాఢ్యః   శ‍ృఙ్గారాకారసూచకః  ।
సగ్రీవారేచకో  జ్ఞేయో  హావః స్థితసముత్థితః   ॥ ౧౦॥

నాట్యశాస్త్రమ్  అధ్యాయః ౨౨

యో వై హావః స ఏవైషా  శ‍ృఙ్గారరససంభవా  ।
సమాఖ్యాతా బుధైర్హేలా   లలితాభినయాత్మికా ॥ ౧౧॥
లీలా విలాసో విచ్ఛిత్తిర్విభ్రమః  కిలికిఞ్చితమ్ ।
మోట్టాయితం  కుట్టిమితం  బిబ్బోకో లలితం తథా ॥ ౧౨॥
విహృతం చేతి విజ్ఞేయా  దశ స్త్రీణాం  స్వభావజాః ।
పునరేషాం స్వరూపాణి ప్రవక్ష్యామి  పృథక్పృథక్ ॥ ౧౩॥
వాగఙ్గాలఙ్కారైః   శిష్టైః  ప్రీతిప్రయోజితైర్మధురైః     ।
ఇష్టజనస్యానుకృతిర్లీలా   జ్ఞేయా  ప్రయోగజ్ఞైః   ॥ ౧౪॥
స్థానాసనగమనానాం  హస్తభ్రూనేత్రకర్మణాం   చైవ  ।
ఉత్పద్యతే విశేషో యః శ్లిష్టః   స తు విలాసః స్యాత్ ॥ ౧౫॥
మాల్యాచ్ఛాదనభూషణ విలేపనానామనాదరన్యాసః ।
స్వల్పోఽపి పరాం శోభాం జనయతి యస్మాత్తు విచ్ఛితిః ॥ ౧౬॥
వివిధానామర్థానాం  వాగఙ్గాహార్యసత్త్వానామ్  ।
మదరాగహర్షజనితో  వ్యత్యాసో విభ్రమో  జ్ఞేయః  ॥ ౧౭॥
స్మితరుదితహసితభయహర్షగర్వదుఃఖశ్రమాభిలాషాణామ్  ।
సఙ్కరకరణం హర్షాదసకృత్  కిలికిఞ్చితం జ్ఞేయమ్  ॥ ౧౮॥
ఇష్టజనస్య  కథాయాం లీలాహేలాదిదర్శనే వాపి ।
తద్భావభావనాకృతముక్తం మోట్టాయితం  నామ ॥ ౧౯॥
కేశస్తనధరాదిగ్రహణాదతిహర్షసంభ్రమోత్పన్నమ్    ।
కుట్టమితం  విజ్ఞేఅయం  సుఖమపి దుఃఖోపచారేణ ॥ ౨౦॥।
ఇష్టానాం  భావానాం ప్రాప్తావభిమానగర్వసంభూతః  ।
స్త్రీణామనాదరకృతో  బిబ్బోకో నామ విజ్ఞేయః  ॥ ౨౧॥
హస్తపాదాఙ్గవిన్యాసో  భ్రూనేత్రోష్ఠప్రయోజితః     ।
సౌకుమార్యాద్భవేద్యస్తు లలితం తత్ప్రకీర్తితమ్  ॥ ౨౨॥
[కరచరణాఙ్గన్యాసః  సభ్రూనేత్రోష్ఠసమ్ప్రయుక్తస్తు    ।
సుకుమారవిధానేన స్త్రీభిఉరితీదం  స్మృతం లలితమ్] ॥ ౨౩॥

వాక్యానాం ప్రీతియుక్తానాం  ప్రాప్తానాం  యదభాషణమ్ ।
వ్యాజాత్స్వభావతో వాపి విహృతం నామ తద్భవేత్ ॥ ౨౪॥
[ప్రాప్తానామపి  వచసాం క్రియతే  యదభాషణం హ్రియా  స్త్రీభిః  ।
వ్యాజాత్స్వభావతో వాప్యేతత్సముదాహృతం విహృతమ్] ॥౨౫॥
శోభా కాన్తిశ్చ దీప్తిశ్చ తథా మాధుర్యమేవ చ ।
ధైర్యం  ప్రాగల్భ్యమౌదార్యమిత్యేతే  స్యురయత్నజాః ॥ ౨౬॥
రూపయౌవనలావణ్యైరుపభోగోపబృంహితైః   ।
అలఙ్కరణమఙ్గానాం  శోభేతి పరికీర్తితా॥ ౨౭॥
విజ్ఞేయా  చ తథా కాన్తిః శోభైవాపూర్ణమన్మథా   ।
కాన్తిరేవాతివిస్తీర్ణా దీప్తిరిత్యభిధీయతే ॥ ౨౮॥
సర్వావస్థావిశేషేషు  దీప్తేషు లలితేషు చ ।
అనుల్బణత్వం చేష్టాయా మాధుర్యమితి సంజ్ఞితమ్  ॥ ౨౯॥
చాపలేనానుపహతా సర్వార్థేష్వవికత్థనా   ।
స్వాభావికీ చిత్తవృత్తిర్ధైర్యమిత్యభిధీయతే   ॥ ౩౦॥
ప్రయోగనిస్సాధ్వసతా  ప్రాగల్భ్యం  సముదాహృతమ్ ।
ఔదార్యం ప్రశ్రయః   ప్రోక్తః   సర్వావస్థానుగో  బుధైః  ॥ ౩౧॥
సుకుమారే భవన్త్యేతే ప్రయోగే  లలితాత్మికే ।
విలాసలలితే హిత్వా దీప్తేఽప్యేతే భవన్తి హి ॥ ౩౨॥
శోభా విలాసో మాధుర్యం స్థైర్యం  గామ్భీర్యమేవ చ ।
లలితౌదార్యతేజాంసి సత్త్వభేదాస్తు పౌరుషాః ॥ ౩౩॥
దాక్ష్యం శౌర్యమథోత్సాహో నీచార్థేషు  జుగుప్సనమ్ ।
ఉత్తమైశ్చ  గుణైః  స్పర్ధా యతః శోభేతి సా స్మృతా ॥ ౩౪॥
ధీరసంచారిణీ దృష్టిర్గతిర్గోవృషభాఞ్చితా    ।
స్మితపూర్వమథాలాపో విలాస ఇతి కీర్తితః ॥ ౩౫॥
అభ్యాసత్కరణానాం తు శ్లిష్టత్వం   యత్ర జాయతే ।
మహత్స్వపి వికారేషు తన్మాధుర్యమితి స్మృతమ్ ॥ ౩౬॥
ధర్ర్మార్థకామసంయుక్తాచ్ఛుభాశుభసముత్థితాత్    ।

వ్యవసాయాదచలనం స్థైర్యమిత్యభిసంజ్ఞితమ్   ॥ ౩౭॥
యస్య ప్రభావాదాకారా  హర్షక్రోధభయాదిషు   ।
భావేషు నోపలక్ష్యన్తే తద్గామ్భీర్యమితి  స్మృతమ్ ॥ ౩౮॥
అబుద్ధిపూర్వకం  యత్తు నిర్వికారస్వభాజమ్ ।
శ‍ృఙ్గారాకారచేష్టత్వం   లలితం తదుదాహృతమ్ ॥ ౩౯॥
దానమభ్యుపపత్తిశ్చ తథా చ ప్రియభాషణమ్  ।
స్వజనే చ పరే వాపి తదౌదార్యం ప్రకీర్తితమ్   ॥ ౪౦॥
అధిక్షేపావమానాదేః ప్రయుక్తస్య  పరేణ యత్ ।
ప్రాణత్యయేఽప్యసహనం  తత్తేజః సముదాహృతమ్ ॥ ౪౧॥
సత్త్వజోఽభినయోః పూర్వం మయా ప్రోక్తఓ   ద్విజోత్తమాః ।
శారీరం చాప్యాభినయం వ్యాఖ్యాస్యామ్యనుపూర్వశః ॥ ౪౨॥
షడాత్మకస్తు శారీరో వాక్యం సూచాఙ్కురస్తథా ।
శాఖా నాట్యాయితం చైవ  నివృత్త్యఙ్కుర ఏవ చ ॥ ౪౩॥
నానారసార్థయుక్తైర్వృత్తనిబన్ధైః     కృతః సచూర్ణపదైః   ।
ప్రాకృతసంస్కృతపాఠో  వాక్యాభినయో బుధైర్జ్ఞేయః   ॥ ౪౪॥
వాక్యర్థో వాక్యం వా సత్త్వాఙ్గైః  సూచ్యతే యదా పూర్వమ్ ।
పశ్చాద్వాక్యాభినయః సూచేత్యభిసంజ్ఞితా  సా తు ॥ ౪౫॥
హృదయస్థో నిర్వచనైరఙ్గాభినయః   కృతో నిపుణసాధ్యః ।
సూచైవోత్పత్తికృతో  విజ్ఞేయస్త్వఙ్కురాభినయః  ॥ ౪౬॥
యత్తు శిరోముఖజఙ్ఘోరుపాణిపాదైర్యథాక్రమం    క్రియతే  ।
శాఖాదర్శనమార్గః  శాఖాభినయః స విజ్ఞేయః  ॥ ౪౭॥
నాట్యాయితముపచారైర్యః  క్రియతేఽభినయసూచయా  నాట్యే ।
కాలప్రకర్షహేతోః   ప్రవేశకైః   సంగమో యావత్ ॥ ౪౮॥
స్థానే  ధ్రువాస్వభినయో యః క్రియతే  హర్షశోకరోషాద్యైః   ।
భావరససమ్ప్రయుక్తైర్జ్ఞేయం   నాట్యాయితం తదపి ॥ ౪౯॥
యత్రాన్యోక్తం  వాక్యం సూచాభినయేన యోజయేదన్యః ।
తత్సంబన్ధార్థకథం   భవేన్నివృత్త్యఙ్కురః సోఽథ ॥ ౫౦॥

ఏతేషాం తు భవేన్మార్గో యథాభావరసాన్వితః ।
కావ్యవస్తుషు నిర్దిష్టో  ద్వాదశాభినయాత్మకః ॥ ౫౧॥
ఆలాపశ్చ ప్రలాపశ్చ  విలాపః స్యాత్తథైవ  చ ।
అనులాపోఽథ సంలాపస్త్వపలాపస్తథైవ  చ ॥ ౫౨॥
సన్దేశాశ్చాతిదేశశ్చ  నిర్దేశః  స్యాత్తథాపరః ।
ఉపదేశోఽపదేశశ్చ వ్యపదేశశ్చ కీర్తితః ॥ ౫౩॥
ఆభాషణం తు యద్వాక్యమాలాపో నామ స స్మృతః ।
అనర్థకం  వచో యత్తు ప్రలాపః  స తు కీర్తితః ॥ ౫౪॥
కరుణప్రభవో  యస్తు విలాపః స తు కీర్తితః ।
బహుశోఽభిహితం వాక్యమనులాప ఇతి స్మృతః ॥ ౫౫॥
ఉక్తిప్రత్యుక్తిసంయుక్తః   సంలాప ఇతి కీర్తితః ।
పూర్వోక్తస్యాన్యథావాదో హ్యపలాప ఇతి స్మృతః ॥ ౫౬॥
తదిదం వచనం బ్రూహీత్యేష  సన్దేశ  ఉచ్యతే ।
యత్త్వయోక్తం మయోక్తం తత్సోఽతిదేశ ఇతి స్మృతః ॥ ౫౭॥
స ఏషోఽహం బ్రవీమీతి  నిర్దేశ  ఇతి కీర్తితః ।
వ్యాజాన్తరేణ కథనం వ్యపదేశ ఇహోచ్యతే ॥ ౫౮॥
ఇదం కురు గృహాణేతి హ్యుపదేశః ప్రకీర్తితః   ।
అన్యార్థకథనం  యత్ స్యాత్ సోఽపదేశః ప్రకీర్తితః   ॥ ౫౯॥
ఏతే మార్గాస్తు  విజ్ఞేయాః  సర్వాభినయయోజకాః ।
సప్తప్రకారమేతేషాం  పునర్వక్ష్యామి లక్షణమ్ ॥ ౬౦॥
ప్రత్యక్షశ్చ  పరోక్షశ్చ తథా కాలకృతాస్త్రయః  ।
ఆత్మస్థశ్చ  పరస్థశ్చ  ప్రకారాః  సప్త ఏవ తు ॥ ౬౧॥
ఏషా బ్రవీమి  నాహం భో వదామీతి చ యద్వచః ।
ప్రత్యక్షశ్చ  పరోక్షశ్చ వర్తమానశ్చ తద్భవేత్ ॥ ౬౨॥
అహం కరోమి గచ్ఛామి వదామి వచనం తవ ।
ఆత్మస్థో వర్తమానశ్చ  ప్రత్యక్షశ్చైవ   స స్మృతః ॥ ౬౩॥
కరిష్యామి గమిష్యామి వదిష్యామీతి యద్వచః ।
ఆత్మస్థశ్చ  పరోక్షశ్చ భవిష్యత్కాల ఏవ చ ॥ ౬౪॥

హతా జితా చ భగ్నాశ్చ మయా సర్వే ద్విషద్గణాః  ।
ఆత్మస్థశ్చ  పరోక్షశ్చ వృత్తకాలశ్చ స స్మృతః ॥ ౬౫॥
[త్వయా హత జితాశ్చేతియో వదేన్నాట్యకర్మణి ।
పరోక్షశ్చ పరస్థశ్చ  వృత్తకాలస్తథైవ  చ ॥ ౬౬॥
ఏష బ్రవీమి  కురుతే గచ్ఛతీత్యాది యద్వచః ।
పరస్థో వర్తమానశ్చ  (ప్రత్యక్షశ్చ ) భవేత్తథా ॥ ౬౭॥
స గచ్ఛతి కరోతీతి వచనం యదుతాహృతమ్ ।
పరస్థం  వర్తమానం  చ పరోక్షం చైవ  తద్భవేత్ ॥ ౬౮॥
కరిష్యన్తి గమిష్యన్తి వదిష్యన్తీతి యద్వచః ।
పరస్థమేష్యత్కాలం  చ పరోక్షం చైవ  తద్భవేత్] ॥ ౬౯॥
హస్తమన్తరతః కృత్వా యద్వదేన్నాట్యకర్మణి ।
ఆత్మస్థం  హృదయస్థం  చ పరోక్షం చైవ  తన్మతమ్ ॥ ౭౦॥
పరేషామాత్మనశ్చైవ  కాలస్య చ విశేషణాత్ ।
సప్తప్రకారస్యాస్యైవ   భేదా జ్ఞేయా  అనేకధా ॥ ౭౧॥
ఏతే ప్రయోగా  విజ్ఞేయా మార్గాభినయయోజితాః  ।
ఏతేష్విహ వినిష్పన్నో వివిధోఽభినయో భవేత్ ॥ ౭౨॥
శిరో హస్తకటీవక్షోజఙ్ఘోరుకరణేషు  తు ।
సమః కర్మవిభాగో యః సామాన్యాభినయస్తు సః ॥ ౭౩॥
లలితైర్హస్తసంచారస్తథా    మృద్వఙ్గచేష్టితైః    ।
అభినేయస్తు నాట్యజ్ఞై రసభావసమన్వితైః  ॥ ౭౪॥
అనుద్ధతమసంభ్రాన్తమనావిద్ధాఙ్గచేష్టితమ్       ।
లయతాలకలాపాతప్రమాణనియతాత్మకమ్  ॥ ౭౫॥
సువిభక్తపదాలాపమనిష్ఠురమకాహలమ్  ।
యదీదృశం భవేన్నాట్యం జ్ఞేయమాభ్యన్తరం  తు తత్ ॥ ౭౬॥
ఏతదేవ విపర్యస్తం స్వచ్ఛన్దగతిచేష్టితమ్   ।
అనిబద్ధగీతవాద్యం  నాట్యం బాహ్యమితి స్మృతమ్ ॥ ౭౭॥
లక్షణాభ్యన్తరత్వాద్ధి తదాభ్యన్తరమిష్యతే ।

శాస్త్రబాహ్యం  భవేద్యత్తు తద్బాహ్యమితి భణ్యతే ॥ ౭౮॥
అనేన లక్ష్యతే యస్మాత్ ప్రయోగః  కర్మ చైవ  హి ।
తస్మాల్లక్షణమేతద్ధి  నాట్యేఽస్మిన్ సమ్ప్రయోజితమ్ ॥ ౭౯॥
అనాచార్యోషితా యే చ యే చ శాస్త్రబహిష్కృతాః  ।
బాహ్యం ప్రయుఞ్జతే   తే తు అజ్ఞాత్వాచార్యకీం  క్రియామ్  ॥ ౮౦॥
శబ్దం  స్పర్శం చ రూపం చ రసం గన్ధం  తథైవ  చ ।
ఇన్ద్రియానీఇన్ద్రియార్థాంశ్చ    భావైరభినయేద్బుధః  ॥ ౮౧॥
కృత్వా సాచీకృతాం దృష్టిం  శిరః పార్శ్వనతం తథా ।
తర్జనీ  కర్ణదేశే  చ బుధః శబ్దం  వినిర్దిశేత్  ॥ ౮౨॥
కిఞ్చిదాకుఞ్చితే నేత్రే కృత్వా భ్రూక్షేపమేవ  చ ।
తథాంఽసగణ్డయోః  స్పర్శాత్ స్పర్శమేవం వినిర్దిశేత్  ॥ ౮౩॥
కృత్వా పతాకౌమూర్ధస్థౌ  కించిత్ప్రచలితాననః ।
నిర్వర్ణయన్త్యా  దృష్ట్యా  చ రూపం త్వభినయేద్ బుధః ॥ ౮౪॥
కిఞ్చిదాకుఞ్చితే నేత్రే కృత్వోత్ఫుల్లాం  చ నాసికామ్ ।
ఏకోచ్ఛ్వాసేన చేష్టౌ తు రసగన్ధౌ వినిర్దిశేత్  ॥ ౮౫॥
పఞ్చానామిన్ద్రియార్థానాం   భావా హ్యేతేఽనుభావినః ।
శ్రోత్రత్వఙ్నేత్రజిహ్వానాం    ఘ్రాణస్య  చ తథైవ  హి ॥ ౮౬॥
ఇన్ద్రియార్థాః   సమనసో భవన్తి హ్యనుభావినః ।
న వేత్తి హ్యమనాః కించిద్విషయం పఞ్చధాగతమ్ ॥ ౮౭॥
మనసస్త్రివిధో  భావో విజ్ఞేయోఽభినయే  బుధైః  ।
ఇష్టస్తథా   హ్యనిష్టశ్చ  మధ్యస్థశ్చ  తథైవ  హి ॥ ౮౮॥
ప్రహ్లాదనేన   గాత్రస్య  తథా పులకితేన చ ।
వదనస్య వికాసేన కుర్యాదిష్టనిదర్శనమ్  ॥ ౮౯॥
ఇష్టే శబ్దే తథా రూపే స్పర్శే గన్ధే తథా రసే ।
ఇన్ద్రియైర్మనసా   ప్రాప్తైః   సౌముఖ్యం సమ్ప్రదర్శయేత్ ॥ ౯౦॥
పరావృత్తేన శిరసా నేత్రనాసావికర్షణైః    ।
చక్షుషశ్చాప్రదానేన  హ్యనిష్టమభినిర్దిశేత్   ॥ ౯౧॥

నాతిహృష్టేన  మనసా న చాత్యర్థజుగుప్సయా  ।
మధ్యస్థనైవ   భావేన మధ్యస్థమభినిర్దిశేత్   ॥ ౯౨॥
తేనేదం తస్య వాపీదం స ఏవం ప్రకరోతి  వా ।
పరోక్షాభినయోయస్తు మధ్యస్థ ఇతి స స్మృతః ॥ ౯౩॥
ఆత్మానుభావీయోఽర్థః  స్యాదాత్మస్థ ఇతి స స్మృతః ।
పరార్థవర్ణనా   యత్ర పరస్థః  స తు సంజ్ఞితః  ॥ ౯౪॥
ప్రాయేణ  సర్వభావానాం కామాన్నిష్పత్తిరిష్యతే ।
స చేచ్ఛాగుణసమ్పన్నో బహుధా పరికల్పితః ॥ ౯౫॥
ధర్మకామోఽర్థకామశ్చ  మోక్షకామస్తథైవ  చ ।
స్త్రీపుంసయోస్తు  యోగో యః స తు కామ ఇతి స్మృతః ॥ ౯౬॥
సర్వస్యైవ  హి లోకస్య సుఖదుఃఖనిబర్హణః  ।
భూయిష్ఠం  దృష్యతే కామః స సుఖం వ్యసనేష్వపి ॥ ౯౭॥
యః స్త్రీపురుషసంయోగో  రతిసంభోగకారకః ।
స శ‍ృఙ్గార  ఇతి జ్ఞేయ  ఉపచారకృతః శుభః ॥ ౯౮॥
భూయిష్ఠమేవ  లోకోఽయం సుఖమిచ్ఛతి సర్వదా ।
సుఖస్య హి స్త్రియో మూలం నానా శీలాశ్చా తాః పునః ॥ ౯౯॥
దేవదానవగన్ధర్వరక్షోనాగపతత్రిణామ్   ।
పిశాచయక్షవ్యాలానాం నరవానరహస్తినామ్ ॥ ౧౦౦॥
మృగమీనోష్ట్రమకరఖరసూకరవాజినామ్  ।
మహీషాజగవాదీనాం తుల్యశీలాః స్త్రియః  స్మృతాః ॥ ౧౦౧॥
స్నిగ్ధైరఙ్గైరుపాఙ్గైశ్చ    స్థిరా  మన్దనిమేషిణి  ।
అరోగా దీప్త్యుపేతా చ దానసత్త్వార్జవాన్వితా  ॥ ౧౦౨॥
అల్పస్వేదా సమరతా స్వల్పభుక్ సురతప్రియా  ।
గన్ధపుష్పరతా  హృద్యా దేవశీలాఙ్గనా  స్మృతా ॥ ౧౦౩॥
అధర్మశాఠ్యాభిరతా స్థిరక్రోధాతినిష్ఠురా    ।
మద్యమాంసప్రిఅయా  నిత్యం కోపనా చాతిమానినీ ॥ ౧౦౪॥
చపలా చాతిలుబ్ధా చ పరుషా కలహప్రియా  ।

ఈర్ష్యాశీలా  చలస్నేహా చాసురం శీలమాశ్రితా  „ ౧౦౫॥
క్రీడాపరా  చారునేత్రా నఖదన్తైః  సుపుష్పితైః  ।
స్వఽఙ్గీ చ స్థిరభాషీ  చ మన్దాపత్యా  రతిప్రియా  ॥ ౧౦౬॥
గీతే వాద్యే చ నృత్తే చ రతా హృష్టా మృజావతీ ।
గన్ధర్వసత్త్వా  విజ్ఞేయా  స్నిగ్ధత్వక్కేశలోచనా  ॥ ౧౦౭॥
బృహద్వ్యాయతసర్వాఙ్గీ రక్తవిస్తీర్ణలోచనా    ।
ఖరరోమా దివాస్వప్ననిరతాత్యుచ్చభాషిణీ ॥ ౧౦౮॥
నఖదన్తక్షతకరీ క్రోధేర్ష్యాకలహప్రియా    ।
నిశావిహారశీలా చ రాక్షసం శీలమాశ్రితా  ॥ ౧౦౯॥
తీక్ష్ణనాసాగ్రదశనా   సుతనుస్తామ్రలోచనా  ।
నీలోత్పలసవర్ణా చ స్వప్నశీలాఽతికోపనా ॥ ౧౧౦॥
తిర్యగ్గతిశ్చలారమ్భా  బహుశ్వాసాతిమానినీ ।
గన్ధమాల్యాసవరతానాగసత్త్వాఽఙ్గనా   స్మృతా ॥ ౧౧౧॥
అత్యన్తవ్యావృతాస్యా చ తీక్ష్ణశీలా  సరిత్ప్రియా ।
సురాసవక్షీరరతా బహ్వపత్యా ఫలప్రియా  ॥ ౧౧౨॥
నిత్యం శ్వసనశీలాచ తథోద్యానవనప్రియా  ।
చపలా బహువాక్ఛీఘ్రా శాకునం సత్త్వమాశ్రితా  ॥ ౧౧౩॥
ఊనాధికాఙ్గులికరా  రాత్రౌ నిష్కుటచారిణి ।
బాలోద్వేజనశీలా చ పిశునా క్లిష్టభాషిణి   ॥౧౧౪॥
సురతే కుత్సితాచారా రోమశాఙ్గీ మహాస్వనా ।
పిశాచసత్త్వా విజ్ఞేయా  మద్యమాంసబలిప్రియా  ॥ ౧౧౫॥
స్వప్నప్రస్వేదనాఙ్గీ  చ స్థిరశయ్యాసనప్రియా   ।
మేధావినీ బుద్ధిమతీ  మద్యగన్ధామిషప్రియా   „ ౧౧౬„

చిరదృష్టేషు  హర్షం  చ కృతజ్ఞత్వాదుపైతి   సా ।
అదీర్ఘశాయినీ  చైవ  యక్షశీలాఽఙ్గనా  స్మృతా ॥ ౧౧౭॥
తుల్యమానావమానాయా పరుషత్వక్ ఖరస్వరా ।
శఠానృతోద్ధతకథా  వ్యాలసత్త్వా చ పిఙ్గదృక్  ॥౧౧౮॥
విభక్తాఙ్గీ కృతజ్ఞా చ గురుదేవద్విజప్రియా  ।

ధర్మకామార్థనిరతా  హ్యహఙ్కారవివర్జితా  ।
సుహృత్ప్రియా సుశీలా చ మానుషం సత్త్వమాశ్రితా  ॥ ౧౨౦॥
సంహతాల్పతనుర్హృష్టా  పిఙ్గరోమా  ఛలప్రియా  ।
ప్రగల్భా  చపలా తీక్ష్ణా వృక్షారామవనప్రియా  ॥ ౧౨౧॥
స్వల్పమప్యుపకారం తు నిత్యం యా బహుమన్యతే ।
ప్రసహ్యరతిశీలా  చ వానరం సత్త్వమాశ్రితా  ॥ ౧౨౨॥
మహాహనులలాటా చ శరీరోపచయాన్వితా ।
పిఙ్గాక్షీ  రోమశాఙ్గీ చ గన్ధమాల్యాసవప్రియా   ॥ ౧౨౩॥
కోపనా స్థిరచిత్తా  చ జలోద్యానవనప్రియా  ।
మధురాభిరతా చైవ  హస్తిసత్త్వా ప్రకీర్తితా   ॥ ౧౨౪॥
స్వల్పోదరీ భగ్ననాసా తనుజఙ్ఘా వనప్రియా  ।
చలవీస్తీర్ణనయనా  చపలా శీఘ్రగామినీ  ॥ ౧౨౫॥
దివాత్రాసపరా  నిత్యం గీతవాద్యరతిప్రియా  ।
నివాసస్థిరచిత్తా  చ మృగసత్త్వా ప్రకీర్తితా   ॥ ౧౨౬॥
దీర్ఘపీనోన్నతోరస్కా  చలా నాతినిమేషిణీ ।
బహుభృత్యా బహుసుతా మత్స్యసత్త్వా జలప్రియా  ॥ ౧౨౭॥
లమ్బోష్ఠీ స్వేదబహులా కిఞ్చిద్వికటగామినీ ।
కృశోదరీ పుష్పఫలలవణామ్లకటుప్రియా   ॥ ౧౨౮॥
ఉద్బన్ధకటిపార్శ్వా  చ ఖరనిష్ఠురభాషిణీ  ।
అత్యున్నతకటీగ్రీవా  ఉష్ట్రసత్త్వాఽటవీప్రియా   ॥ ౧౨౯॥
స్థూలశీర్షాఞ్చితగ్రీవా    దారితాస్యా మహస్వనా ।
జ్ఞేయా  మకరసత్త్వా చ క్రూరా  మత్స్యగుణైర్యుతా  ॥ ౧౩౦॥
స్థూలజిహ్వోష్ఠదశనా   రూక్షత్వక్కటుభాషిణీ ।
రతియుద్ధకరీ  ధృష్టా నఖదన్తక్షతప్రియా  ॥ ౧౩౧॥
సపత్నీద్వేషిణీ దక్షా చపలా శీఘ్రగామినీ  ।
సరోగా బహ్వపత్యా చ ఖరసత్త్వా ప్రకీర్తితా   ॥ ౧౩౨॥
దీర్ఘపృష్ఠోదరముఖీ   రోమశాలీ బలాన్వితా ।

సుసంక్షిప్తలలాటా చ కన్దమూలఫలప్రియా   ॥ ౧౩౩॥
కృష్ణా దంష్టోత్కటముఖీ  హ్రస్వోదరశిరోరుహా  ।
హీనాచారా బహ్వపత్యా సౌకరం సత్త్వమాశ్రితా  ॥ ౧౩౪॥
స్థిరా  విభక్తపార్శ్వోరుకటీపృష్ఠశిరోధరా  ।
సుభగా దానశీలా చ ఋజుస్థూలశిరోరుహా  ॥ ౧౩౫॥
కృశా చఞ్చలచిత్తా చ స్నిగ్ధవాక్ఛీఘ్రగామినీ   ।
కామక్రోధపరా  చైవ  హయసత్త్వాఙ్గనా  స్మృతా ॥ ౧౩౬।
స్థూలపృష్ఠాక్షిదశనా   తనుపార్శ్వోదరా స్థిరా  ।
హరిరోమాఞ్చితా రౌద్రీ లోకద్విష్టా రతిప్రియా  ॥ ౧౩౭॥।
కిఞ్చిదున్నతవక్త్రా చ జలక్రీడావనప్రియా   ।
బృహల్లలాటా  సుశ్రోణీ  మాహిషం సత్త్వమాశ్రితా  ॥ ౧౩౮॥
కృశా తనుభుజోరస్కా నిష్టబ్ధస్థిరలోచనా    ।
సంక్షిప్తపాణిపాదా చ సూక్ష్మరోమసమాచితా ॥ ౧౩౯॥
భయశీలా జలోద్విగ్నా బహ్వపత్యా వనప్రియా  ।
చఞ్చలా శీఘ్రగమనా  హ్యజసత్త్వాఽఙ్గనా  స్మృతా ॥ ౧౪౦॥
ఉద్బన్ధగాత్రనయనా   విజృమ్భణపరాయణా ।
దీర్ఘాల్పవదనా  స్వల్పపాణిపాదవిభూషితా ॥ ౧౪౧॥
ఉచ్చఃస్వనా స్వల్పనిద్రా క్రోధనా  సుకృతప్రియా  ।
హీనాచారా కృతజ్ఞా చ శ్వశీలా పరికీర్తితా ॥ ౧౪౨॥
పృథుపీనూన్నతశ్రోణీ  తనుజఙ్ఘా సుహృత్ప్రియా ।
సంక్షిప్తపాణిపాదా చ దృఢారమ్భా ప్రజాహితా  ॥ ౧౪౩॥
పితృదేవార్చనరతా సత్యశౌచగురుప్రియా  ।
స్థిరా  పరిక్లేశసహా  గవాం సత్త్వం సమాశ్రితా  ॥ ౧౪౪॥
నానాశీలాః స్త్రియో  జ్ఞేయాః  స్వం స్వం సత్త్వం సమాశ్రితాః  ।
విజ్ఞాయ  చ యథాసత్త్వముపసేవేత తాః పునః ॥ ౧౪౫॥
ఉపచారో యథాసత్త్వం స్త్రీణామల్పోఽపి  హర్షదః  ।
మహానప్యన్యథాయుక్తో నైవ  తుష్టికరో  భవేత్ ॥ ౧౪౬॥

యథా సమ్ప్రర్థితావాప్త్యా  రతిః సముపజాయతే ।
స్త్రీపుంసయోశ్చ  రత్యర్థముపచారో  విధీయతే ॥ ౧౪౭॥
ధర్మార్థం  హి తపశ్చర్యా సుఖార్థం  ధర్మ ఇష్యతే ।
సుఖస్య మూలం ప్రమదాస్తాసు  సమ్భోగ ఇష్యతే ॥ ౧౪౮॥
కామోపభాగో ద్వివిధో నాట్యధర్మేఽభిధీయతే ।
బాహ్యాభ్యన్తరతశ్చైవ  నారీపురుషసంశ్రయః  ॥ ౧౪౯॥
ఆభ్యన్తరః పార్థివానాం  స చ కార్యస్తు నాటకే ।
బాహ్యో వేశ్యాగతశ్చైవ  స చ ప్రకరణే  భవేత్ ॥ ౧౫౦॥
తత్ర రాజోపభోగం తు వ్యాఖ్యాస్యామ్యనుపూర్వశః ।
ఉపచారవిధిం సమ్యక్ కామతన్త్రసముత్థితమ్   ॥ ౧౫౧॥
త్రివిధా  ప్రకృతిః  స్త్రీణాం  నానాసత్త్వసముద్భవా ।
బాహ్యా చాభ్యన్తరా చైవ  స్యాద్బాహ్యాభ్యన్తరాపరా ॥ ౧౫౨॥
కులీనాభ్యన్తరా జ్ఞేయా  బాహ్యా వేశ్యాఙ్గనా  స్మృతా ।
కృతశౌచా తుయా నారీ సా బాహ్యాభ్యన్తరా స్మృతా ॥ ౧౫౩॥
అన్తఃపురోపచారే తు కులజా కన్యకాపి వా ।
న హి రాజోపచారే తు బాహ్యస్త్రీభోగ  ఇష్యతే ॥ ౧౫౪॥
ఆభ్యన్తరో భవేద్రాజ్ఞో  బాహ్యో బాహ్యజనస్య చ ।
దివ్యవేశాఙ్గనానాం  హి రాజ్ఞాం  భవతి సఙ్గమః  ॥ ౧౫౫॥
కులజాకామితం యచ్చ తజ్జ్ఞేయం  కన్యకాస్వపి ।
యా చాపి వేశ్యా సాప్యత్ర యథైవ  కులజా తథా ॥ ౧౫౬॥
ఇహ కామసముత్పతీర్నానాభావసముద్భవా ।
స్త్రీణాం  వా పురుషాణాం వా ఉత్తమాధమమధ్యమా ॥ ౧౫౭॥
శ్రవణాద్దర్శనాద్రూపాదఙ్గలీలావిచేష్టితైః       ।
మధురైశ్చ  సమాలాపైః  కామః సముపజాయతే ॥ ౧౫౮॥
రూపగుణాదిసమేతం కలాదివిజ్ఞానయౌవనోపేతమ్  ।
దృష్ట్వా  పురుషవిశేషం నారీ మదనాతురా భవతి ॥ ౧౫౯॥
తతః కామయమానానాం నృణాం స్త్రీణామథాపి  చ ।

కామాభావేఙ్గితానీహ  తజ్జ్ఞః  సముపలక్షయేత్ ॥ ౧౬౦॥
లలితా చలపక్ష్మా చ తథా చ ముకులేక్షణా ।
స్రస్తోత్తరపుటా   చైవ  కామ్యా దృష్టిర్భవేదిహ  ॥ ౧౬౧॥
[వలితాన్తా సలాలిత్యసంమితైర్వ్యఞ్జితైరస్తథా     ।
దృష్టిః  సా లలితా నామ స్త్రీణామర్ధావలోకనే   ॥] ౧౬౧॥
ఈష్త్సంరక్తగణ్డస్తు   సస్వేదలవచిత్రితః  ।
ప్రస్పన్దమానరోమాఞ్చో   ముఖరాగో భవేదిహ ॥ ౧౬౩॥
కామ్యేనాఙ్గవికారేణ  సకటాక్షనిరీక్షితైః  ।
తథాభరణసంస్పర్శైః  కర్ణకణ్డుయనైరపి    ॥ ౧౬౪॥
అఙ్గుష్ఠాగ్రవిలిఖనైః     స్తననాభిప్రదర్శనైః    ।
నఖనిస్తోదనాచ్చైవ  కేశసంయమనాదపి ॥ ౧౬౫॥
వేశ్యామేవంవిధైర్భావైర్లక్షయేన్మదనాతురామ్    ।
కులజాయాస్తథా చైవ  ప్రవక్ష్యామీఙ్గితాని   తు ॥ ౧౬౬॥
ప్రహసన్తీవ  నేత్రాభ్యాం  ప్రతతం  చ నిరీక్షతే ।
స్మయతే సా నిగూఢం చ వాచం చాధోముఖీ వదేత్ ॥ ౧౬౭॥
స్మితోత్తరా మన్దవాక్యా  స్వేదాకారనిగూహనీ ।
ప్రస్పన్దితాధరా   చైవ  చకితా చ కులాఙ్గనా  ॥ ౧౬౮॥
ఏవంవిధైః  కామలిఙ్గైరప్రాప్తసురతోత్సవా    ।
దశస్థానగతం  కామం నానాభావైః  ప్రదర్శయేత్  ॥ ౧౬౯॥
ప్రథమే  త్వభిలాషః స్యాద్ ద్వితీయే చిన్తనం భవేత్ ।
అనుస్మృతిస్తృతీయే తు చతుర్థే గుణకీర్తనమ్ ॥ ౧౭౦॥
ఉద్వేగః పఞ్చమే ప్రోక్తో  విలాపః షష్ఠ ఉచ్యతే ।
ఉన్మాదః సప్తమే జ్ఞేయో  భవేద్వ్యాధిస్తథాష్టమే  ॥ ౧౭౧॥
నవమే జడతా చైవ  దశమే మరణం భవేత్ ।
స్త్రీపుంసయోరేష  విధిర్లక్షణం  చ నిబోధత ॥ ౧౭౨॥
వ్యవసాయాత్సమారబ్ధః  సంకల్పేచ్ఛాసముద్భవః ।
సమాగమోపాయకృతః సోఽభిలాషః ప్రకీర్తితః   ॥ ౧౭౩॥

నిర్యాతి విశతి చ ముహుః కరోతి చాకారమేవ మదనస్య ।
తిష్ఠతి  చ దర్శనపథే ప్రథమస్థానే   స్థితా  కామే ॥ ౧౭౪॥
కేనోపాయేన సమ్ప్రాప్తిః కథం వాసౌ భవేన్మమ ।
దూతీనివేదితైర్భావైరితి   చిన్తాం నిదర్శయేత్ ॥ ౧౭౫॥
ఆకేకరార్ధవిప్రేక్షితాని   వలయరశనాపరామర్శః ।
నీవీనాభ్యాః సంస్పర్శనం చ కార్యం ద్వితీయే తు ॥ ౧౭౬॥
సుముహుర్ముహుర్నిఃశ్వసితైర్మనోరథవిచిన్తనైః   ।
ప్రద్వేషాచ్చాన్యకార్యాణామనుస్మృతిరుదాహృతా  ॥ ౧౭౭॥
నైవాసనే  న శయనే ధృతిముపలభతే స్వకర్మణి విహస్తా ।
తచ్చిన్తోపగతత్వాత్ తృతీయమేవ ప్రయుఞ్జీత   ॥ ౧౭౮॥
అఙ్గప్రత్యఙ్గలీలాభిర్వాక్చేష్టాహసితేక్షితైః      ।
నాస్త్యన్యః సదృశస్తేనేత్యేతత్ స్యాద్ గుణకీర్తనమ్ ॥ ౧౭౯॥
గుణకీర్తనోల్లుకసనైరశ్రుస్వేదాపమార్జనైశ్చాపి      ।
దూత్యవిరహవిస్రమ్భైరభినయయోగశ్చతుర్థే   తు ॥ ౧౮౦॥
ఆసనే శయనే చాపి న తుష్యతి న తిష్ఠతి  ।
నిత్యమేవోత్సుకా చ స్యాదుద్వేగస్థానమాశ్రితా   ॥ ౧౮౧॥
చిన్తానిఃశ్వాసఖేదేన హృద్దాహాభినయేన  చ ।
కుర్యాత్తదేవమత్యన్తముద్వేగాభినయేన చ ॥ ౧౮౨॥
ఇహ స్థిత  ఇహాసీన ఇహ చోపగతో మయా ।
ఇతి తైస్తైర్విలపితైర్విలాపం    సమ్ప్రయోజయేత్ ॥ ౧౮౩॥
ఉద్విగ్నాత్యర్థమౌత్సుక్యాదధృత్యా  చ విలాపినీ ।
తతస్తతశ్చ భ్రమతి  విలాపస్థానమాశ్రితా   ॥ ౧౮౪॥
తత్సంశ్రితాం  కథాం యుఙ్క్తే సర్వావస్థాగతాపి  హి ।
పుంసః ప్రద్వేష్టి  చాప్యన్యానున్మాదః సమ్ప్రకీర్తితః  ॥ ౧౮౫॥
తిష్ఠత్యనిమిషదృష్టిర్దీర్ఘం     నిఃశ్వసితి గచ్ఛతి ధ్యానమ్ ।
రోదితి విహారకాలే నాట్యమిదం స్యాత్తథోన్మాదే ॥ ౧౮౬॥
సామదానార్థసంభోగైః   కామ్యైః  సమ్ప్రేషణైరపి  ।

14 sanskritdocuments.org



నాట్యశాస్త్రమ్  అధ్యాయః ౨౨

సర్వైర్నిరాకృతైః   పశ్చాద్ వ్యాధిః సముపజాయతే ॥ ౧౮౭॥
ముహ్యతి హృదయం క్వాపి ప్రయాతి  శిరసశ్చ వేదనా తీవ్రా ।
న ధృతిం చాప్యుపలభతే హ్యష్టమమేవం  ప్రయుఞ్జీత   ॥ ౧౮౮॥
పృష్టా న కిఞ్చిత్ ప్రబ్రతే   న శ‍ృణోతి న పశ్యతి ।
హాకష్టవాక్యా  తూష్ణీకా  జడతాయాం గతస్మృతిః ॥ ౧౮౯॥
అకాణ్డే దత్తహుంకారా తథా ప్రశిథిలాఙ్గికా   ।
శ్వాసగ్రస్తాననా  చైవ  జడతాభినయే భవేత్ ॥ ౧౯౦॥
సర్వైః  కృతైః  ప్రతీకారైర్యదీ   నాస్తి సమాగమః ।
కామాగ్నినా ప్రదీప్తాయా  జాయతే మరణం తతః ॥ ౧౯౧॥
ఏవం స్థానాని  కార్యాణి కామతన్త్రం  సమీక్ష్య తు ।
అప్రాప్తౌ  యాని కామస్య వర్జయిత్వా  తు నైధనమ్  ॥ ౧౯౨॥
వివిధైః  పురుషోఽప్యేవం విప్రలమ్భసముద్భవైః   ।
భావైరేతాని  కామస్య నానారూపాణియోజయేత్। ॥ ౧౯౩॥
ఏవం కామయమానానాం స్త్రీణా  నృణామథాపి వా ।
సామాన్యగుణయోగేనయుఞ్జీతాభినయం  బుధః ॥ ౧౯౪॥
చిన్తానిఃశ్వాసఖేదేన హృద్దాహాభినయేన  చ ।
తథానుగమన్నాచ్చాపి తథైవాధ్వనిరీక్షణాత్  ॥ ౧౯౫॥
ఆకాశవీక్షణాచ్చాపి తథా దీనప్రభాషణాత్  ।
స్పర్శనాన్మోటనాచ్చాపి తథా సాపాశ్రయాశ్రయాత్   ॥ ౧౯౬॥
ఏభిర్నానాశ్రయోత్పన్నైర్విప్రలమ్భసముద్భవైః     ।
కామస్థానాని  సర్వాణి భూయిష్ఠం  సమ్ప్రయోజయేత్ ॥ ౧౯౭॥
స్రజో  భూషణగన్ధాంశ్చ  గృహాణ్యుపవనాని చ ।
కామాగ్నినా దహ్యమానః శీతలాని నిషేవతే ॥ ౧౯౮॥
ప్రదహ్యమానః  కామార్తో బహుస్థానసమర్దితః   ।
ప్రేషయేత్కామతో  దూతీమాత్మావస్థాప్రదర్శినీమ్   ॥౧౯౯॥
సన్దేశం  చైవ  దూత్యాస్తు ప్రదద్యాన్మదనాశ్రయమ్   ।
తస్యేయం సమవస్థేతి  కథయేద్వినయేన సా ॥ ౨౦౦॥

అథావేదితభావార్థో రత్యుపాయం విచిన్తయేత్ ।
అయం విధిర్విధానజ్ఞైః  కార్యః ప్రచ్ఛన్నకామితే  ॥ ౨౦౧॥
విధిం రాజోపచారస్య పునర్వక్ష్యామి తత్త్వతః ।
అభ్యన్తరగతం సమ్యక్ కామతన్త్రసముత్థితమ్   ॥ ౨౦౨॥
సుఖదుఃఖకృతాన్ భావాన్ నానాశీలసముత్థితాన్  ।
యాన్యాన్ ప్రకురుతే  రాజా తాన్స్తాన్  లోకానువర్తతే ॥ ౨౦౩॥
న దుర్లభాః  పార్థివానాం  స్త్ర్యర్థమాజ్ఞాకృతాః    గుణాః ।
దాక్షిణ్యాత్తు సముద్భూతః కామో రతికరో భవేత్ ॥ ౨౦౪॥
బహుమానేన దేవీనాం వల్లభానాం  భయేన చ ।
ప్రచ్ఛన్నకామితం  రాజ్ఞా కార్యం పరిజనం ప్రతి  ॥ ౨౦౫॥
యద్యప్యస్తి నరేన్ద్రాణాం  కామతన్త్రమనేకధా  ।
ప్రచ్ఛన్నాకామితం  యత్తు తద్వై  రతికరం భవేత్ ॥ ౨౦౬॥
యద్వామాభినివేశిత్వం యతశ్చ వినివార్యతే ।
దుర్లభత్వం  చ యన్నార్యాః సా కామస్య పరా రతిః ॥ ౨౦౭॥
రాజ్ఞామన్తఃపురజనే  దివాసమ్భోగ ఇష్యతే ।
వాసోఅపచారో యశ్చైఅషాం  స రాత్రౌ పరికీర్తితః ॥ ౨౦౮॥
పరిపాట్యాం ఫలార్థే వా నవే ప్రసవ  ఏవ వా ।
దుఃఖే చైవ  ప్రమోదే  చ షడేతే వాసకాః స్మృతాః ॥ ౨౦౯॥
ఉచితే వాసకే స్త్రీనామృతుకాలేఽపి  వా నృపైః  ।
ప్రేష్యాణామథవేష్టానాం   కార్యం చైవోపసర్పణమ్  ।౨౧౦॥
తత్ర వాసకసజ్జా చ విరహోత్కణ్ఠితాపి  వా ।
స్వాధీనభర్తృకా చాపి కలహాన్తరితాపి వా ॥ ౨౧౧॥
ఖణ్డితా  విప్రలబ్ధా  వా తథా ప్రోషితభర్తృకా  ।
తథాభిసారికా చైవ  జ్ఞేయాస్త్వష్టౌ  తు నయికాః ॥ ౨౧౨॥
ఉచితే వాసకఏయా తు రతిసంభోగలాలసా ।
మణ్డనం  కురుతే హృష్టా సా వై వాసకసజ్జికా  ॥ ౨౧౩॥
అనేకకార్యవ్యాసఙ్గాద్యస్యా  నాగచ్ఛతి ప్రియః  ।

తదనాగతదుఃఖార్తా విరహోత్కణ్ఠితా  తు సా ॥ ౨౧౪॥
సురతాతిరసైర్బద్ధో  యస్యాః పార్శ్వే తు నాయకః ।
సాన్ద్రామోదగుణప్రాప్తా   భవేత్ స్వాధీనభర్తృకా ॥ ౨౧౫॥
ఈర్ష్యాకలహనిష్క్రాన్తో  యస్యా నాగచ్ఛతి ప్రియః  ।
సామర్షవశసమ్ప్రాప్తా  కలహాన్తరితా భవేత్ ॥ ౨౧౬॥
వ్యాసఙ్గాదుచితే  యస్యా వాసకే నాగతః ప్రియః  ।
తదనాగమదుఃఖార్తా ఖణ్డితా  సా ప్రకీర్తితా   ॥ ౨౧౭॥
యస్యా దూతీం ప్రియః  ప్రేష్య  దత్త్వా సంకేతమేవ వా ।
నాగతః కారణేనేహ విప్రలబ్ధా  తు సా భవేత్ ॥ ౨౧౮॥
నానాకార్యాణి సన్ధాయ  యస్యా వై ప్రోషితః  ప్రియః  ।
సారూఢాలకకేశాన్తా భవేత్ ప్రోషితభర్తృకా  ॥ ౨౧౯॥
హిత్వా లజ్జాం  తుయా శ్లిష్టా  మదేన మదనేన చ ।
అభిసారయతే కాన్తం సా భవేదభిసారికా ॥ ౨౨౦॥
ఆస్వవస్థాసు  విజ్ఞేయా  నాయికా నాటకాశ్రయా  ।
ఏతాసాం చైవ  వక్ష్యామి కామతన్త్రమనేకధా  ॥ ౨౨౧॥
చిన్తానిఃశ్వాసఖేదేన హృద్దాహాభినయేన  చ ।
సఖీభిః సహ సంలాపైరాత్మావస్థావలోకనైః    ॥ ౨౨౨॥
గ్లానిదైన్యాశ్రుపాతైశ్చ     రోషస్యాగమనేన చ ।
నిర్భూషణమృజాత్వేన దుఃఖేన రుదితేన చ ॥ ౨౨౩॥
ఖణ్డితా  విప్రలబ్ధా  వా కలహాన్తరితాపి వా ।
తథా ప్రోషితకాన్తా  చ భావానేతాన్ ప్రయోజయేత్  ॥ ౨౨౪॥
విచిత్రోజ్జ్వలవేషా   తు ప్రమోదోద్యోతితాననా  ।
ఉదీర్ణశోభా  చ తథా కార్యా స్వాధీనభర్తృకా ॥ ౨౨౫॥
వేశ్యాయాః కులజాయాయాశ్చ ప్రేష్యాయాశ్చ  ప్రయోక్తృభిః  ।
ఏభిర్భావవిశేషైస్తు  కర్తవ్యమభిసారణమ్  ॥ ౨౨౬॥
సమదా మృదుచేష్టా చ తథా పరిజనావృతా ।
నానాభరణచిత్రాఙ్గీ  గచ్ఛేద్వేశ్యాఙ్గనా  శనైః  ॥ ౨౨౭॥

సంలీనా స్వేషు గాత్రేషు  త్రస్తా  వినమితాననా ।
అవకుణ్ఠనసంవితా  హచ్ఛేత్తు కులజాఙ్గనా  ॥ ౨౨౮॥
మదస్ఖలితసంలాపా  విభ్రమోత్ఫుల్లలోచనా   ।
ఆవిద్ధగతిసంచారా  గచ్ఛేత్ప్రేష్యా సముద్ధతమ్  ॥ ౨౨౯॥
గత్వా సా చేద్యదా తత్ర పశ్యేత్సుప్తం ప్రియం  తదా ।
అనేన తూపచారేణ తస్య కుర్యాత్ప్రబోధనమ్ ॥ ౨౩౦॥
అలఙ్కారేణ కులజా వేశ్యా గన్ధైస్తు  శీతలైః  ।
ప్రేష్యా  తు వస్త్రవ్యజనైః   కుర్వీత ప్రతిబోధనమ్  ॥ ౨౩౧॥
కులాఙ్గనానామేవాయం  నోక్తః కామాశ్రయో  విధిః ।
సర్వావస్థానుభావ్యం  హి యస్మాద్భవతి నాటకమ్ ॥ ౨౩౨॥
నవకామప్రవృత్తాయా  క్రుద్ధాయా   వా సమాగమే ।
సాపదేశైరుపాయైస్తు   వాసకం సమ్ప్రయోజయేత్ ॥ ౨౩౩॥
నానాలఙ్కరవస్త్రాణి  గన్ధమాల్యాని  చైవ  హి ।
ప్రియయోజితభుక్తాని  నిషేవేత ముదాన్వితః ॥ ౨౩౪॥
న తథా భవతి మనుష్యో మదనవశః కామినీమలభమానః ।
ద్విగుణోపజాతహర్షో భవతి యథ సఙ్గతః  ప్రియయా  ॥ ౨౩౫॥
విలాసభావేఙ్గితవాక్యలీలామాధుర్యవిస్తారగుణోపపన్నః  ।
పరస్పరప్రేమనిరీక్షితేన  సమాగమః కామకృతస్తు కార్యః ॥ ౨౩౬॥
తతః ప్రవృత్తే   మదనే ఉపచారసముద్భవే ।
వాసోపచారః కర్తవ్యో నాయకాగమనం ప్రతి  ॥ ౨౩౭॥
గన్ధమాల్యే  గృహీత్వా తు చూర్ణవాసస్తథైవ   చ ।
ఆదర్శో లీలయా గృహ్యశ్ఛన్దతో  వా పునః పునః ॥ ౨౩౮॥
వాసోపచారే నాత్యర్థం  భూషణగ్రహణం  భవేత్ ।
రశనానూపురప్రాయం  స్వనవచ్చ ప్రశస్యతే  ॥ ౨౩౯॥
నామ్బరగ్రహణం  రఙ్గే న స్నానం న విలేపనమ్ ।
నాఞ్జనం  నాఙ్గరాగశ్చ  కేశసంయమనం తథా ॥ ౧౪౦॥
నాప్రావృత్తా  నైకవస్త్రా  న రాగమధరస్య తు ।

ఉత్తమా మధ్యమా వాపి కుర్వీత ప్రమదా  క్వచిత్ ॥ ౨౪౧॥
అధమానాం భవేదేష సర్వ ఏవ విధిః సదా ।
కారణాన్తరమాసాద్య తస్మాదపి న కారయేత్ ॥ ౨౪౨॥
ప్రేష్యాదీనాం  చ నారీణాం నరాణాం వాపి నాటకే ।
భూషణగ్రహణం  కార్యం పుష్పగ్రహణమేవ  చ ॥ ౨౪౩॥
గృహీతమణ్డనా  చాపి ప్రతీక్షేత  ప్రియాగమమ్  ।
లీలయా మణ్డితం  వేషం కుర్యాద్యన్న విరుధ్యతే ॥ ౨౪౪॥
విధివద్వాసకం కుర్యాన్నాయికా నాయకాగమే ।
ప్రతీక్షమాణా  చ తతో నాలికాశబ్దమాదిశేత్  ॥ ౨౪౫॥
శ్రుత్వా  తు నాలికాశబ్దం  నాయకాగమవిక్లవా  ।
విషణ్ణా వేపమానా చ గచ్ఛేత్తోరణమేవ చ ॥ ౨౪౬॥
తోరణం వామహస్తేన కవాటం దక్షిణేన చ ।
గృహీత్వా తోరణాశ్లిష్టా  సమ్ప్రతీక్షేత నాయకమ్ ॥ ౨౪౭॥
శఙ్కాం చిన్తాం భయం చైవ  ప్రకుర్యాత్తోరణాశ్రితా   ।
అదృష్ట్వా  రమణం నారీ విషణ్ణా చ క్షణం భవేత్ ॥ ౨౪౮॥
దీర్ఘం  చైవ  వినిఃశ్వస్య నయనామ్బు నిపాతయేత్ ।
సన్నం చ హృదయం కృత్వా విసృజేతదఙ్గమాసనే  ॥ ౨౪౯॥
వ్యాక్షేపాద్విమృశేచ్చాపి నాయకాగమనం ప్రతి  ।
తైస్తైర్విచారణోపాయైః    శుభాశుభసముత్థితైః   ॥ ౨౫౦॥
గురుకార్యేణ మిత్రైర్వా  మన్త్రిణా  రాజ్యచిన్తయా ।
అనుబద్ధః  ప్రియం  కిం ను వృతో వల్లభయాపి  వా ॥ ౨౫౧॥
ఉత్పాతాన్నిర్దిశేచ్చాపి  శుభాశుభసముత్థితాన్  ।
నిమితైరాత్మసంస్థైస్తు   స్ఫురితైః  స్పన్దిఅతైస్తథా    ॥ ౨౫౨॥
శోభనేషు తు కార్యేషు నిమిత్తం వామతః స్త్రియాః  ।
అనిష్టేష్వథ  సర్వేషు నిమిత్తం దక్షిణం భవేత్ ॥ ౨౫౩॥
సవ్యం నేత్రం  లలాటం చ భ్రూనాసోష్ఠం   తథైవ  చ ।
ఉరుబాహుస్తనం చైవ  స్ఫురేద్యది సమాగమః ॥ ౨౫౪॥

ఏతేషమన్యథాభావే దుర్నిమిత్తం వినిర్దిశేత్  ।
దర్శనే దుర్నిమిత్తస్య మోహం గచ్ఛేత్క్షణం  తతః ॥ ౨౫౫॥
అనాగమే నాయకస్య కార్యో గణ్డాశ్రయః   కరః ।
భూషణే చాప్యవజ్ఞానం  రోదనం చ సమాచరేత్ ॥ ౨౫౬॥
అథ చేచ్ఛోభనం తత్స్యాన్నిమిత్తం నాయకాగమే ।
సూచ్యో నాయికయాసన్నో గన్ధాఘ్రాణేన   నాయకః ॥ ౨౫౭॥
దృష్ట్వా  చోత్థాయ  సంహృష్టా ప్రత్యుద్గచ్ఛేద్యథావిధి   ।
తతః కాన్తం నిరీక్షేత ప్రహర్షోత్ఫుల్లలోచనా    ॥ ౨౫౮॥
సఖీస్కన్ధార్పితకరా  కృత్వా స్థానకమాయతమ్  ।
దర్శయేత తతః కాన్తం సచిహ్నం సరసవ్రణమ్  ॥ ౧౫౯॥
యది స్యాదపరాద్ధస్తు  కృతైస్తైస్తైరుపక్రమైః      ।
ఉపాలమ్భకృఅతైర్వాక్యైరుపాలభ్యస్తు   నాయకః ॥ ౨౬౦॥
మానాపమానసంమోహైరవహిత్థభయక్రమైః     ।
వచనస్య సముత్పత్తిః స్త్రీణామీర్ష్యాకృతా   భవేత్ ॥ ౨౬౧॥
విస్రంభస్నేహరాగేషు  సన్దేహే  ప్రణయే  తథా ।
పరితోషే చ ఘర్షే చ దాక్షిణ్యాక్షేపవిభ్రమే  ॥ ౨౬౨॥
ధర్మార్థకామయోగేషు  ప్రచ్ఛన్నవచనేషు  చ ।
హాస్యే కుతూహలే చైవ  సంభ్రమే  వ్యసనే తథా ॥ ౨౬౩॥
స్త్రీపుంసయోః  క్రోధకృతే  పృథఙ్మిశ్రే తథాపి వా ।
అనాభాష్యోఽపి సంభాష్యః ప్రియ  ఏభిస్తు కారణైః  ॥ ౨౬౪॥
యత్ర స్నేహో భవేత్తత్ర హీర్ష్యా  మదనసంభవా ।
చతస్రో యోనయస్తస్యాః కీర్త్యమానా  నిబోధత ॥ ౨౬౫॥
వైమనస్యం  వ్యలీకం చ విప్రియం  మన్యురేవ చ ।
ఏతేషాం సమ్ప్రవక్ష్యామి లక్షణాని యథాక్రమమ్  ॥ ౨౬౬॥
నిద్రాఖేదాలసగతిం  సచిహ్నం సరసవ్రణమ్  ।
ఏవవిధం ప్రియం  దృష్ట్వా  వైమనస్యం  భవేత్ స్త్రియాః  ॥ ౨౬౭॥
నిద్రాభ్యసూయితావేక్షణేన  రోషప్రకమ్పమానాఙ్గ్యా   ।

సాధ్వితి సుష్ఠ్వితి  వచనైః  శోభత ఇత్యేవమభినేయమ్ ॥ ౨౬౮॥
బహుధా వార్యమాణోఽపి యస్తస్మిన్నేవ దృశ్యతే ।
సంఘర్షమత్సరాత్తత్ర  వ్యలీకం జాయతే స్త్రియాః  ॥ ౨౬౯॥
కృత్వోరసి వామకరం దక్షిణహస్తం తథా విధున్వన్త్యా ।
చరణవినిష్ఠమ్భేన  చ కార్యోఽభినయో వ్యలీకే తు ॥ ౨౭౦॥
జీవన్త్యా త్వయి జీవామి దాసోఽహం త్వం చ మే ప్రియా  ।
ఉక్త్వైవం  యోఽన్యథా కుర్యాద్విప్రియం  తత్ర జాయతే ॥ ౨౭౧॥
దూతీలేఖప్రతివచనభేదనైః   క్రోధహసితరుదితైశ్చ   ।
విప్రియకరణేఽభినయః  సశిరఃకమ్పైశ్చ  కర్తవ్యః ॥ ౨౭౨॥
ప్రతిపక్షసకాశాత్తు  యః సౌభాగ్యవికత్థనః  ।
ఉపసర్పేత్ సచిన్హ్నస్తు  మన్యుస్తత్రోపజాయతే  ॥ ౨౭౩॥
వలయపరివర్తనైరథ  సుశిథలముత్క్షేపేణేన  రశనాయాః ।
మన్యుస్త్వభినేతవ్యః సశఙ్కితం బాష్పపూర్ణాక్ష్యా  ॥ ౨౭౪॥
దృష్ట్వా  స్థితం  ప్రియతమం  సశఙ్కితం సాపరాధమతిలజ్జమ్  ।
ఈర్ష్యావచనసముత్థైః   ఖేదయితవ్యో హ్యుపాలమ్భైః  ॥ ౨౭౫॥
న చ నిష్ఠురమభిభాష్యో  న చాప్యతిక్రోధనస్తు  పరిహాసః ।
బాష్పోన్మిశ్రైర్వచనైరాత్మోపన్యాససంయుక్తైః    ॥ ౨౭౬॥
మధ్యాఙ్గుల్యఙ్గుష్ఠాగ్రవిచ్యవాత్పాణినోరసి     కృతేన ।
ఉద్వర్తితనేత్రతయా  ప్రతతైరభివీక్షణైశ్చాపి    ॥ ౨౭౭॥
కటిహస్తవివర్తనయా విచ్ఛిన్నతయా తథాఞ్జలేః  కరణాత్ ।
మూర్ధభ్రమణనిహఞ్చితనిపాతసంశ్లేఅష్ణాచ్చాపి     ॥ ౨౭౮॥
అవహిత్థవీక్షణాద్వా  అఙ్గులిభఙ్గేన   తర్జనైలలితైః    ।
ఏభిర్భావవిశేషైరనునయనేష్వభినయః  కార్యః ॥ ౨౭౯॥
శోభసే సాధు దృష్టోఽసి  గచ్ఛ త్వం కింం విలమ్బసే ।
మామాం స్ప్రాక్షీః ప్రియా  యత్ర తత్ర యా తే హృది స్థితా  ॥ ౨౮౦॥
గచ్ఛేత్యుక్త్వా పరావృత్య వినివృత్తాన్తరేణ  తు ।
కేనచిద్వచనార్థేన  ప్రహర్షం   యోజయేత్పునః ॥ ౨౮౧॥

రభసగ్రహణాచ్చాపి  హస్తే వస్త్రే చ మూర్ధని  ।
కార్యం ప్రసాదనం  నార్యా హ్యపరాధం సమీక్ష్య తు ॥ ౨౮౨॥
హస్తే వస్త్రేఽథ  కేశాన్తే నార్యాప్యథ గృహీతయా ।
కాన్తమేవోపసర్పన్త్యా కర్తవ్యం  మోక్షణం శనైః  ॥ ౨౮౩॥
గృహీతాయాథ కేశాన్తే హస్తే వస్త్రేఽథవా  పునః ।
హుం ముఞ్చేత్యుపసర్పన్త్యా వాచ్యః స్పర్శాలసం ప్రియః  ॥ ౨౮౪॥
పాదాగ్రస్థితయా   నార్యా కించిత్కుట్టమితోత్కటమ్  ।
అశ్వక్రాన్తేన   కర్తవ్యం  కేశానాం మోక్షణం శనైః  ॥ ౨౮౫॥
అముచ్యమానే కేశాన్తే సంజాతస్వేదలేశయా ।
హం హు ముఞ్చాపసర్పేతి వాచ్యః స్పర్శాలసాఙ్గయా  ॥ ౨౮౬॥
గచ్ఛేతి రోషవాక్యేన గత్వా ప్రతినివృత్య  చ ।
కేనచిద్వచనార్థేన  వాచ్యం యాస్యసి నేతి చ ॥ ౨౮౭॥
విధూననేన హస్తేన హుంకారం సమ్ప్రయోజయేత్ ।
స చావధూననే కార్యః శపథైర్వ్యాజ  ఏవ చ ॥ ౨౮౮॥
అక్ష్ణోః  సంవరణే కార్యం పృష్ఠతశ్చోపగూహనమ్  ।
నార్యాస్త్వపహృతే వస్త్రే దీపచ్ఛాదనమేవ చ ॥ ౨౮౯॥
తావత్ ఖేదయితవ్యస్తు యావత్పాదగతో భవేత్ ।
తతశ్చరణయోర్యాతే కుర్యాద్దూతీనిరీక్షణమ్  ॥ ౨౯౦॥
ఉత్థాప్యాలిఙ్గయేచ్చైవ    నాయికా నాయకం తతః ।
రతిభోగగతా హృష్టా శయనాభిముఖీ వ్రజేత్  ॥ ౨౯౧॥
ఏతద్గీతవిధానేన  సుకుమారేణయోజయేత్ ।
యదా శ‍ృఙ్గారసంయుక్తం  రతిసమ్భోగకారణమ్ ॥ ౨౯౨॥
యదా చాకాశపురుషపరస్థవచనాశ్రయమ్   ।
భవేత్కావ్యం తదా హ్యేష కర్తవ్యోఽభినయః స్త్రియా  ॥ ౨౯౩॥
యదన్తపురసమ్బన్ధం  కార్యం భవతి నాటకే ।
శ‍ృఙ్గారరససంయుక్తం  తత్రాప్యేష  విధిర్భవేత్॥ ౨౯౪॥
న కార్యం శయనం రఙ్గే నాట్యధర్మం విజానతా ।

కేనచిద్వచనార్థేన  అఙ్కచ్ఛేదో విధీయతే ॥ ౨౯౫॥
యద్వా శయీతార్థవశాదేకాకీ  సహితోఽపి వా ।
చుమ్బనాలిఙ్గనం  చైవ  తథ గుహ్యం చ యద్భవేత్ ॥ ౨౯౬॥
దన్తచ్ఛేద్యం నఖచ్ఛేద్యం నీవీస్రంసనమేవ  చ ।
స్తనాన్తరవిమర్దం  చ రఙ్గమధ్యే  న కారయేత్ ॥ ౨౯౭॥
భోజనం సలిలక్రీడా  తథా లజ్జాకరం  చ యత్ ।
ఏవంవిధం భవేద్యద్యత్తత్తద్రఙ్గే   న కారయేత్ ॥ ౨౯౮॥
పితాపుత్రస్నుషాశ్వశ్రూదృశ్యం   యస్మాత్తు నాటకమ్ ।
తస్మాదేతాని సర్వాణి వర్జనీయాని  యత్నతః ॥ ౨౯౯॥
వాక్యైః  సాతిశయైః  శ్రవ్యైర్మధురైర్నాతినిష్ఠురైః      ।
హితోపదేశసంయుక్తైస్తజ్జ్ఞః    కుర్యాత్తు నాటకమ్ ॥ ౩౦౦॥
ఏవమన్తఃపురకృతః కార్యస్త్వభినయో బుధః ।
సమాగమేఽథ నారీణాం వాచ్యాని మదనాశ్రయే  ॥ ౩౦౧॥
ప్రియేషు  వచనానీహయాని తాని నిబోధత ।
ప్రిఅయః  కాన్తో వినీతశ్చ నాథః స్వామ్యథ జీవితమ్ ॥ ౩౦౨॥
నన్దనశ్చేత్యభిప్రీతే   వచనాని భవన్తి హి ।
దుఃశీలోఽథ దురాచారః శఠో వామో వికత్థనః  ॥ ౩౦౩॥
నిర్లజ్జో  నిష్ఠురశ్చైఅవ   ప్రియః  క్రోధేఽభిధీయతే  ।
యోవిప్రియం  న కురుతే న చాయుక్తం ప్రభాషతే  ॥ ౩౦౪॥
తథార్జవసమాచారః  స ప్రియస్త్వభిధీయతే  ।
అన్యనారీసముద్భూతం చిహ్నం యస్య న దృష్యతే ॥ ౩౦౫॥
అధరే వా శరీరే వా స కాన్త ఇతి భాష్యతే ।
సంక్రుద్ధేఽపి   హియో నార్యా నోత్తరం ప్రతిపద్యతే  ॥ ౩౦౬॥
పరుషం వా న వదతి వినీతః సాఽభిధీయతే ।
హితైషీ  రక్షణే శక్తో న మానీ న చ మత్సరీ ॥ ౩౦౭॥
సర్వకార్యేష్వసంమూఢః స నాథ ఇతి సంజ్ఞితః  ।
సామదానార్థసంభోగైస్తథా    లాలనపాలనైః  ॥ ౩౦౮॥

నారీం నిషేవతే యస్తు స స్వామీత్యభిధీయతే ।
నారీప్సితైరభిప్రాయైర్నిపుణం    శయనక్రియామ్  ॥ ౩౦౯॥
కరోతి యస్తు సంభోగే స జీవితమితి స్మృతః ।
కులీనో ధృతిమాన్దక్షో  దక్షిణో వాగ్విశారదః ॥ ౩౧౦॥
శ్లాఘనీయః  సఖీమధ్యే నన్దనః  సోఽభిధీయతే ।
ఏతే వచనవిన్యాసా రతిప్రీతికరాః  స్మృతాః ॥ ౩౧౧॥
తథా చాప్రీతివాక్యాని  గదతో మే నిబోధత ।
నిష్ఠురశ్చాహిష్ణుశ్చ   మాని ధృష్టో వికత్థనః  ॥ ౩౧౨॥
అనవస్థితచిత్తశ్చ  దుఃశీల ఇతి స స్మృతః ।
తాడనం బన్ధనం  చాపియో విమృశ్య సమాచరేత్ ॥ ౩౧౩॥
తథా పరుషవాక్యశ్చ దురాచారః స తన్యతే ।
వాచైఅవ  మధురో యస్తు కర్మణ నోపపాదకః ॥ ౩౧౪॥
యోషితః కిఞ్చిదప్యర్థం  స శఠః పరిభాష్యతే ।
వార్యతే యత్ర యత్రార్థే  తత్తదేవ  కరోతి యః ॥ ౩౧౫॥
విపరీతనివేశీ చ స వామ ఇతి సంజ్ఞితః  ।
సరసవ్రణచిహ్నో  యః స్త్రీసౌభాగ్యవికత్థనః   ॥ ౩౧౬॥
అతిమానీ తథా స్తబ్ధో వికత్థన  ఇతి స్మృతః ।
వార్యమాణో దృఢతరం యో నారీముపసర్పతి ॥ ౩౧౭॥
సచిహ్నాః సాపరాధశ్చ స నిర్లజ్జ  ఇతి స్మృతః ।
యోఽపరాద్ధస్తు  సహసా నారీం సేవితుమిచ్ఛతి ॥ ౩౧౮॥
అప్రసాదనబుద్ధిశ్చ   నిష్ఠురః  సోఽభిధీయతే ।
ఏతే వచనవిన్యాసాః ప్రియాప్రియవిభాషితాః   ॥ ౩౧౯॥
నర్తకీసంశ్రితాః  కార్యా బహవోఽన్యేఽపి నాటకే ।
ఏష గీతవిధానే తు సుకుమారే విధిర్భవేత్ ॥ ౩౨౦॥
శ‍ృఙ్గారరససంభూతో  రతిసంభోగఖేదనః ।
యచ్చైవాకాశపురుషం  పరస్థవచనాశ్రయమ్   ॥ ౩౨౧॥
శ‍ృఙ్గార  ఏవం వాచ్యం స్యాత్తత్రాప్యేష  క్రమో  భవేత్ ।

యద్వా పురుసంబన్ధం  కార్యం భవతి నాటకే ॥ ౩౨౨॥
శ‍ృఙ్గారరససంయుక్తం  తత్రాప్యేష  క్రమో  భవేత్ ।
ఏవమన్తఃపురగతః ప్రయోజ్యోఽభినయో  భవేత్ ॥ ౩౨౩॥
దివ్యాఙ్గనానాం  తు విధిం వ్యాఖ్యాస్యమ్యనుపూర్వశః ।
నిత్యమేవోజ్వలో వేషో నిత్యం ప్రముదితం  మనః ॥ ౩౨౪॥
నిత్యమేవ సుఖః కాలో దేవానాం లలితాశ్రయః  ।
న చైర్ష్యా   నైవ  చ క్రోధో  నాసూయా న ప్రసాదనమ్  ॥ ౩౨౫॥
దివ్యానాం దృష్యతే పుంసాం శ‍ృఙ్గారే  యోషితాం తథా ।
యే భావామానుషాణాం స్యుర్యదఙ్గం  యచ్చ చేష్టితమ్  ॥౩౨౬॥
సర్వం తదేవ కర్తవ్యం దివ్యైర్మానుషసఙ్గమే   ।
యదామానుషసంభోగో దివ్యానాంయోషితాం భవత్ ॥ ౩౨౭॥
తదా సర్వాః ప్రకర్తవ్యా   యే భావా మానుషాశ్రయాః  ।
శాపభ్రంశాత్తు  దివ్యానాం తథా చాపత్యలిప్సయా ॥ ౩౨౮॥
కార్యో మానుషసంయోగః శ‍ృఙ్గారరససంశ్రయః   ।
పుష్పైర్భూషణజైః   శబ్దైరదృశ్యాపి  ప్రలోభయేత్  ॥ ౩౨౯॥
పునః సందర్శనం దత్త్వా క్షణాదన్తరితా భవేత్ ।
వస్త్రాభరణమాల్యాద్యైర్లేఖసమ్ప్రేషణైరపి     ॥ ౩౩౦॥
ఈదృశైరుపచారైస్తు   సమున్మాద్యస్తు నాయకః ।
ఉన్మాదనాత్సముద్భూతః కామో రతికరో భవేత్ ॥ ౩౩౧॥
స్వభావోపగతో యస్తు నాసావత్యర్థభావికః  ।
ఏవం రాజోపచారో హి కర్తవ్యోఽభ్యన్తరాశ్రయః  ॥ ౩౩౨॥
బాహ్యమప్యుపచారం తు ప్రవక్ష్యామ్యథ  వైశికే  ।
ఇతి భారతీయే నాట్యశాస్త్రే సామాన్యాభినయో నామాధ్యాయో ద్వావింశః ॥

